
古早時代，有一個好額人滯置水頭，田園是死鳥飛未過，看會著攏總是伊的，三頓食兮是山珍海味，穿兮是綾羅紡絲，佇莊頭是有頭有面，喝水會堅凍，奴才長工查某嫺一大群。
若是收成的時，粟仔大母四界，粟倉都無到囥，毋捌欠食穿，毋知啥物叫做「儉」，平常時仔生活真拍犇（phah-phún），食無了兮飯叫奴才提去倒落水溝仔，予水流去。
水尾有一口灶，散赤復真拾拾，逐工都來水尾加飯粒仔洿（hÔ.）返去食，食未了兮，道提來曝干躉（tún）起來，年久月深，已經躉歸厝間囉！俗語講：「好天著愛積雨來糧」。好額人，收成一年一年，尾仔無議誤煞飢荒，普通時有米毋之儉復抵著歹年冬，所以米真緊道食了了，厝裡奴才長工查某嫺攏走啊！好額人逐工都憂頭結面，柴空米盡，米甕仔弄叮噹，聽講有一位散赤人提出躉兮米糧來救助人。好額人也只好面皮激厚厚去加伊分（pun）。
當當伊提著米糧兮時，真好奇問這位散赤人講：「即嘛饑荒，逐個人攏無通食，汝那會抑有米糧通救助人呢？」這位散赤人加這幾年來，逐工來水尾洿米返去食兮事誌，一五二貫七清清楚楚，講予這位好額人聽。
好額人聽了感覺真後悔，想講；「早若知影較儉咧，今也日道未這呢仔淒慘落魄！」
